
Пресс-релиз 

Энергия самарадорлиги – Ўзбекистон иқтисодиётини ривожлантиришнинг стратегик 

мақсади 

Жорий йилнинг 14 сентябрида Ўзбекистон Республикаси Президенти ҳузуридаги Давлат бошқаруви 

академиясида маҳаллий саноатнинг асосий соҳаларида банд бўлган корхоналар вакиллари учун Ўзбекистон 

Республикаси Иқтисодиёт вазирлиги томонидан халқаро экспертлар иштирокида “Энергия самарадорлиги 

соҳасида тоғ-кон ва металлругия, нефт-газ ва кимё тармоқлари мутахассисларининг салоҳиятини ошириш” 

мавзусига бағишланган тренинг ўз ишини бошлайди. 

Мазкур тренинг Жаҳон банки гуруҳи ва Иқтисодиёт вазирлиги қўшма лойҳаси доирасида 

ўтказилмоқда. Ушбу лойиҳанинг асосий вазифаларидан бири миллий энергетика мутахассисларининг 

энергия самарадорлиги соҳасида салоҳиятини кучайтириш ҳисобланади.  

Ушбу вазифа, шунингдек, Ўзбекистон Республикаси Президентининг 2015 йил 5 майдаги “2015 – 2019 

йиллар учун иқтисодиёт ва ижтимоий тармоқ соҳаларида энергия ҳажмини қисқартириш, энергияни тежовчи 

технологияларни жорий этиш бўйича чора-тадбирлар дастури тўғрисида”ги ПҚ-2343-сонли қарори билан 

белгиланган миллий иқтисодиётимизни ривожлантиришнинг стратегик йўналишларидан бири ҳам 

ҳисобланади. 

Икки ҳафта давом этадиган тренингда 100 га яқин тоғ-кон ва металлургия, кимё ҳамда нефт-газ 

тармоқлари корхоналарининг мутахассислари ўз билимларини оширишлари кўзда тутилган. 

«INTEGRATION Environment & Energy GmbH» (Германия) ва «UBI Consulting» (Ўзбекистон) 

корхоналари ҳамда “Ўзбекэнерго” Акциядорлик жамиятининг Илмий-техник маркази бирлашмаси 

ҳамкорлигида таёрланган ўқув дастурига мувофиқ, халқаро экспертлар қуйидаги мавзулар бўйича 

маърузалар ўқийдилар: 

 Саноат корхоналарида энергетик текшириш ва энергомониторинг олиб бориш;  

 Тоғ-кон ва металлургия, кимё ва нефт-газ тармоқларида замонавий энергия тежаш технологиялари; 

 Технологик газлар, металлургия ишлаб чиқаришининг паст потенциалли иссиқлик манбалари, 

ортиқча иссиқлик ва босимҳамда энергия ресурсларининг иккиламчи иссиқлигидан самарали 

фойдаланиш, кичик конларда мобил компрессор станциялардан фойдаланишни татбиқ этиш ва 

бошқалар; 

 Қайта тикланадиган энергия манбаларидан фойдаланиш ва саноатда энергия самарадорлигини 

оширишининг экологик жиҳатлари. 

Ўқув тренинги жараёнида энергия самарадорлиги соҳасидаги халқаро экспертлар томонидан тақдим 

этилган энергия ресурсларини бошқариш ва улардан самарали фойдаланишнинг муҳим масалалари бўйича 

етти кунлик назарий дастур асосида дарслар ўтказилиши кўзда тутилган. 

Назарий курс якунида барча иштироқчилар тест синовларидан ўтказилади ва натижада ҳар бир 

корхона ва тармоқнинг энг илғор мутахассислари аниқлаб олинади.  

Имтиҳондан муваффақиятли ўтган йигирма нафар иштирокчи учун уч кунлик амалий машғулот 

ташкил этилиб, унда ишлаб чиқариш жараёнида энергия сиғимини қисқартиришга қаратилган ечимларни 

топиш ҳамда энергия самарадорлиги лойиҳаларини амалга ошириш каби кўникмаларни ривожлантиришга 

қаратилган амалий топшириқлар таклиф этилади. Тренингнинг амалий қисми, ўз навбатида, маълумотлар 

таҳлили, моделлаштириш ва ечимлар сценарийларни тузиш каби машғулотларни қамраб олган. Шундай 

қилиб, амалий тренингнинг учинчи кунида иштирокчилар кейс-стади, яъни вазият моделларини тақдим 

этадилар ва саноат корхоналарида энергия самарадорлигини оширишга қаратилган ўз ечимларини таклиф 

қиладилар.  

Ўқув жараёнининг ҳар бир босқичи натижасига кўра иштирокчиларга сертификат берилади.  

Энергетика соҳасида инженер-технологларнинг салоҳиятини оширишга йўналтирилган ушбу тадбир 

Ўзбекистоннинг асосий саноат тармоқларида фаолият юритувчи корхоналарда энергия ресурслардан 

самарали фойдаланишига ёрдам беради деб тренинг ташкилотчилари ишонч билдирмоқдалар.  

Бу билан, тренинг иштирокчилари ўзлаштирган билим ва кўникмаларини бевосита ишлаб чиқариш 

шароитларида татбиқ этишлари, яъни, сарфланаётган энергия харажатларини камайтиришнинг замонавий ва 

самарали йўллари таклиф қилиниши орқали маҳсулот таннархининг пасайиши ва рақобатбардошлиги 

оширилиши кутилмоқда.  

“Саноат корхоналарининг энергия самарадорлигини ошириш”  

лойиҳасини мувофиқлаштириш гуруҳи  


